
2 Pedr_(2)

2 Pedr 1: 3-4
3 Wrth ddod i nabod Iesu Grist yn well, mae ei nerth dwyfol yn rhoi i ni bopeth sydd ei angen i fyw fel mae Duw eisiau i ni fyw. Mae wedi’n galw ni i berthynas gydag e’i hun, i ni rannu ei ysblander a phrofi ei ddaioni. 4 A thrwy hyn i gyd mae wedi addo cymaint o bethau mawr a gwerthfawr i ni. Y pethau yma sy'n eich galluogi chi i rannu ym mywyd anfarwol y natur ddwyfol. Dych chi'n osgoi’r dirywiad moesol sydd wedi lledu drwy'r byd o ganlyniad i chwantau pechadurus. 
Ysgrifennwyd llythyr cyntaf Pedr yn benodol at Gristnogion oedd yn wynebu erledigaeth, a dyna ydy hanes y wir eglwys drwy’r byd i ryw raddau.  Hyd yn oed tra’n wynebu erledigaeth roedd Pedr yn gorchymyn fod pob Cristion i fyw yn wahanol – i ymddwyn yn deilwng o Iesu Grist, i barchu o eraill, ac i ddal ati i wasanaethu a charu pobl eraill. Sut oedd Cristnogion i fod i wneud hyn pan oedden nhw mewn carchardai, yn ofnus, yn unig, yn wynebu enllib a rheg neu’n wynebu marwolaeth?

Mae’r gair nabod yn bwysig yn y cyswllt yma, ‘Wrth ddod i nabod Iesu Grist yn well, mae ei nerth dwyfol yn rhoi i ni bopeth sydd ei angen i fyw fel mae Duw eisiau i ni fyw.’  Mae gan Iesu nerth i’w rannu gyda’i bobl, ond mae’n rhaid dod i adnabod Iesu Grist yn bersonol os am feddiannu’r nerth yma. Mae Duw yn galw pobl yn bersonol allan o’r tywyllwch ac i mewn i'w olau bendigedig (1 Pedr 2:9). Mae ei bobl yn werthfawr yn ei olwg, maen nhw wedi eu galw ‘i berthynas gydag e’i hun, i ni rannu ei ysblander a phrofi ei ddaioni.’  Mae Duw eisiau rhannu ei ysblander a’i ddaioni gyda’i bobl, mae’n Dduw sy’n rhoi yn hael. 
Mae’n glir yma a thrwy 1 Pedr bod yna alwad pendant i Gristnogion fyw yn wahanol i’r bobl o’u cwmpas, sef byw fel mae Duw eisiau iddyn nhw fyw ac osgoi’r dirywiad moesol sydd wedi lledu drwy'r byd o ganlyniad i chwantau pechadurus. Dydy pobl ddim wedi newid mewn dwy fil o flynyddoedd, yr un natur bechadurus sydd ym mhobl heddiw ag oedd flynyddoedd yn ôl. Iesu Grist sy’n gwneud y gwahaniaeth ym mywydau Cristnogion, ac maen nhw’n gallu rhannu ym mywyd anfarwol y natur ddwyfol oherwydd fod yr Ysbryd Glân wedi dod i fyw ynddyn nhw.
16 Bydda i’n gofyn i'r Tad, a bydd e’n rhoi un arall fydd yn sefyll gyda chi ac yn aros gyda chi am byth – 17 sef yr Ysbryd sy’n dangos y gwir i chi. Dydy’r byd ddim yn gallu ei dderbyn am bod y byd ddim yn ei weld nac yn ei nabod. Ond dych chi yn ei nabod am ei fod yn sefyll gyda chi ac am ei fod yn mynd i fod ynoch chi.         (Ioan 14:16-17)

